
There is considered in the article issues of deviant behavior of teenagers, their activity which 

do not much the socially adopted rules, as well disclosed importance of cultural 

Annotatsiya:  

Maqolada voyaga yetmagan yoshlarning xatti-harakati jamiyatda qabul qilingan ijtimoiy 

tartib-qoidalardan chetga chiqishi, ularga rioya qilmaslik va fe’lida shu xislatlari bor o‘smirlar 

bilan ishlashda o‘qituvchi muloqot madaniyati qanchilik muhim rol o‘ynashi hamda o‘qituvchi 

va o‘quvchi o‘rtasida aloqalarni mustahkamlash haqida to‘xtalib o‘tilgan. 

 

Kalit so‘zlar: xulq-atvor, xatti-harakat, deviant, genetik, determinlik belgilar, nutq 

madaniyati, axloq, refleks, xarakter, Sharq madaniyati, individual xususiyat, muomala, fikr-

mulohaza, muhit. 

 

Turon zaminda istiqomat qiluvchi xalqlar ham qadim-qadimdan ijtimoiy deviantlik holatlariga 

salbiy munosabat bildirganlar va ushbu munosabat zardushtiylik, budda va qadimgi Turon 

o‘lkasida mavjud boshqa diniy ta’limotlarda aks etgan. 

O‘rta asr musulmon Sharqidagi qomusiy alloma Abu Nasr al Forobiy Aristotel izidan borib, 

falsafani ikki qism – nazariy va amaliyga bo‘ladi hamda axloqshunoslikni amaliy falsafaga 

kiritadi. Axloqiy me’yorlardan og‘ish masalalari uning «Fozil odamlar shahri» asarida alohida 

ko‘rsatib o‘tilgan. 

Buyuk vatandoshimizning fikricha, «...insonga uni go‘zal amallar qilish uchun yo‘naltiradigan 

odat mahsuli bo‘lmish yetuk xulq lozim. Xulqning yaxshiligi xatti-harakatlarda me’yor qay 

darajada saqlangani bilan bog‘lanadi. Forobiy ba’zilar o‘ta lazzatga berilishi, yeyish-ichish va 

ayolga ruju qo‘yishi tufayli juda bo‘shashib ketadi, irodasi yo‘qoladi, deydi. Butun kuchini o‘z 

nafsiga sarflaydigan kishida ulug‘vorlik tubanlikka xizmat qila boshlaydi, ya’ni fikrlash 

qobiliyati g‘azab va ehtiros kuchlari xizmatida bo‘ladi, bu kuchlarning harakati esa yeyish-

ichish hamda shahvoniy nafsni qondirishga bag‘ishlanadi». 

Axloq ilmi va umuman, ijtimoiy hamda tabiiy fanlarda chuqur iz qoldirgan buyuk 

ajdodlarimizdan biri Abu Rayhon Beruniydir. Beruniy o‘z asarlarida insonlar va xalqlarning 

ijobiy yoki salbiy urf-odatlari, xulq-atvorining shakllanishida tabiiy muhitning hamda georafik 

omillarning ahamiyatini ko‘rsatib beradi. Bu esa keyinchalik sotsiologiya va kriminologiyada 

geografik yo‘nalish nomini olgan hamda ijtimoiy deviantlik holatlarining paydo bo‘lishi va 

shakllanishida geografik omillarni muhim deb hisoblovchi yo‘nalishga asos bo‘lib xizmat 

qiladi. 

O‘rta asrlarning mo‘g‘ullar bosqiniga qadar bo‘lgan davrlarida biz yuqorida ko‘rib o‘tgan 

qomusiy allomalardan tashqari Mahmud az-Zamaxshariy, Faxriddin ar-Roziy, Ahmad 

Yassaviy, Abduholiq G‘ijduvoniy, Imom Ismoil al-Buxoriy, Najmiddin Kubro kabi o‘nlab 

mutafakkirlar axloq ilmining nazariy yoki amaliy sohalarida faoliyat ko‘rsatdilar. Bu haqida 

o‘qituvchi yoki o‘quvchilar ular hayoti va faoliyatiga doir ilmiy manbalarga murojaat qilib, 

yanada batafsil ma’lumotlar olishlari mumkin. Temur va temuriylar davri ilm-fan va 

madaniyat taraqqiyotining oltin davri sifatida hanuzgacha jahonni hayratga solib kelmoqda. 

Bu davrda yuzlab qomusiy olimlar, buyuk shoirlar va san’atkorlar yetishib chiqdi. Ular orasida 

ulug‘ o‘zbek shoiri Alisher Navoiy alohida ahamiyatga molik. Uning asarlaridagi nafaqat 

yuksak badiyat, balki falsafiy-axloqiy qarashlar ham hanuzgacha o‘zining ma’naviyaxloqiy 

qadriyatlarini yo‘qotgan emas. 

«Deviant xatti-harakatlar» tushunchasi voyaga yetmagan yoshlarning xatti-harakati jamiyatda 

qabul qilingan ijtimoiy tartibqoidalardan chetga chiqish degan ma’noni bildiradi va ushbu 

tartib-qoidalarga rioya qilmaslik va ularni buzish bilan xarakterlanadi. 

Deviant xatti-harakat, ayniqsa, voyaga yetmaganlar uchun xosdir. Ushbu davrda voyaga 

yetmagan yoshlarning shaxsiy xislatlari shakllanadi, uning o‘z-o‘zini anglashi, dunyoni bilishi 

qaror topadi. Biroq shaxsning shakllanishi va rivojlanishi murakkab jarayon bo‘lib, o‘ziga xos 

qiyinchiliklar va og‘ishlar, ichki qarama-qarshiliklar hamda ijtimoiy hayotdagi turli 

vaziyatlarga ko‘nika olmasliklar bilan kechishi mumkin. Deviant xarakterga ega bo‘lgan 

yoshlar ko‘pincha ta’lim muassasasidagi darslarga bormaydilar, uydan qochib ketadilar, 

daydilik qiladilar, tilanchilik bilan shug‘ullanadilar, spirtli ichimliklar ichadilar, tamaki va 

giyohvandlikka ruju qo‘yadilar. Natijada qonunbuzarlikka moyil bo‘lib, jinoyatga qo‘l 

uradilar. 

Biz bir fikrni boshqalarga tushunarli qilish uchun ongli ravishda gap tuzamiz, uning qanday 

tuzilishi haqida o‘ylaymiz, eng muvaffaqiyatli ibora va ta’riflar qidiramiz. O‘yiga kelgan har 

qanday so‘z va gaplarni o‘ylamasdan yozib ketavergan kishi yozma nutqni yaxshi egallagan 

hisoblanmaydi. O‘z fikr va maqsadini muvaffaqiyatli, aniq va mantiqiy ifoda qilish uchun 

o‘ylab yoza oladigan kishigina yozma nutqni to‘la egallagan hisoblanadi. Yozma nutqni 

egallash og‘zaki nutqning ham sifatli, aniq va silliq bo‘lishiga yordam beradi. 

Shu bilan birga biz nutq orqali o‘zaro to‘g‘ri va odobli muomala qilishni ham o‘rganib 

olishimiz zarur. Masalan, suhbat jarayonida juda ham baland ovoz bilan shoshilib, so‘zlarni 

tartibsiz yoki mazmunan aniq bo‘lmagan qilib gapirish yoki bir gapni qaytaraverish, 

boshqaning gapini bo‘lish, gapni aytib bo‘lishini kutmay va nima gapirayotganiga e’tibor 

bermasdan o‘z so‘zini davom ettiraverish nutq madaniyati, ya’ni boshqalar bilan nutq tufayli 

madaniy aloqada bo‘lish malakasining yo‘qligini bildiradi. Odob bilan gapira bilish tarbiya 

orqali vujudga keladi. «Shaxsni shakllantirish, boshqalar bilan aloqasi, genetik, determinlik 

belgilari va oilaviy totuvligini qanday tarbilash mumkin? – Bu muammo. Bu muammoni hal 

etish uchun psixologik bilim va metodlarga tayanish lozim». 

«So‘z – mantiqli xotira fikrlarni eslab qolish hamda qayta aytish bilan xarakterlanadi. 

Xotiraning bu tipi nutq bilan bevosita bog‘liq, chunki odamlar fikrlarini so‘zlar yordamida 

nutqlari bilan ifodalaydilar. Bu turdagi xotiraning o‘ziga xos xususiyatlari ta’lim jarayonida 

e’tiborga olinadi. Fikrning yaxshiroq eslab qolinishiga erishish uchun obrazli nutq, so‘z 

ohanglaridan keng foydalaniladi». 

Fikrimizcha, o‘qituvchining faoliyati uchun eng muhim narsa — muomalaning qonuniyatlari, 

uning rivojlanishi to‘g‘risidagi psixologik bilimlar, ko‘nikmalar va qobiliyatlarni egallashdir. 

Kasbiy muammoni muvaffaqiyatli ravishda shunday yechish mumkinki, qachonki o‘qituvchi 

o‘quvchilar (talabalar) bilan hamkorlik faoliyatiga samarali kirisha olsa, shaxsni 

shakllantirishning maqsadi va vazifalariga javob beruvchi o‘zaro ta’sir, o‘zaro tushunishni 

yo‘lga qo‘ya bilsa, faqat mana shundagina pedagogik muomala amalga oshadi, xolos. 

Pedagogik muomala - o‘qituvchining o‘quvchi (talaba)larga ta’sir o‘tkazish usullarining 

muayyan tizimini aks ettirish vositasidir: 

– hamkorlik ishtirokchilarining o‘zaro axborot almashinuvi; 

-turlicha kommunikativ vositalar yordamida o‘qituvchi tomonidan o‘quvchi (talaba)lar bilan 

o‘zaro ta’sir va o‘zaro munosabatlarni tashkil qilish; 

– muayyan maqsadni dasturiy asosda amalga oshirishni rivojlantirish va o‘tkazish funksiyasini 

bajarish kabilar 

Pedagogik faoliyatda muomala, birinchidan, o‘quv faoliyatini yakka tarzda bajarishning 

vositasi; ikkinchidan, tarbiya jarayonini ta’minlashning ijtimoiy-psixologik tizimi; 

uchinchidan, ta’lim va tarbiyaning muvaffaqiyatini ta’minlovchi o‘qituvchi bilan o‘quvchi 

(talaba)lar o‘zaro munosabatining muayyan tizimini tashkil qilishning samarali usuli; 

to‘rtinchidan, o‘quvchi (talaba) individualligini takomillashtirish, iste’dodini qaror toptirish 

imkonini beruvchi jarayon ekanligi; beshinchidan, yakka faoliyatni «sub’ektsub’ekt» sifatida 

ro‘yobga chiqarish asosi hisoblanadi. 

Pedagogik muomala deganda, fikrimizcha, o‘qituvchi va o‘quvchi (talaba)lar jamoasining 

o‘zaro ta’sir o‘tkazish malakasi, usuli va tizimi anglashib, uning mohiyati o‘zaro axborot 



International Conference on Developments in Education 
Hosted from Amsterdam, Netherlands 

https: econferencezone.org                                                                                                22nd March - 2024 

 

13 

almashish, ta’limiy, tarbiyaviy ta’sir qilish, o‘zaro tushunishga erishuv va uni tashkil etish 

tushunilishi maqsadga muvofiq. 

Muomala jarayonida uning maqsadga muvofiq amalga oshishini ta’minlash uchun ijtimoiy 

nazorat va ijtimoiy qonun-qoidalar muhim ahamiyatga ega. Ijtimoiy nazoratning psixologik 

mexanizmi sifatida uch muhim ta’sir vositasi ishtirok etadi: ma’qullamaslik, qoralash va 

jazolash. 

O‘quvchi yoki talabaning motivatsion, emotsional, irodaviy, kognitiv va regulyativ xatti-

harakati ishtirokchisi (muloqotdosh) tomonidan ma’qullansa, o‘zaro aloqa o‘z-o‘zidan barbod 

bo‘ladi, chunki mazkur jarayon ijtimoiy ravishda hukm surib turuvchi qonun va qoidalarga 

tubdan ziddir. Xuddi shu boisdan ijtimoiy ta’sir o‘tkazishning bir vositasi sifatida bunday xulq-

odob ma’qullanmaydi, natijada muomala ishtirokchisi fikr almashish imkoniyatidan maxrum 

qilinadi. 

Muomala jarayonida o‘quvchi yoki talaba xulqi ijtimoiy qonun-qoidalar maromiga zid kelsa, 

u holda uning ishtirokchilari ijtimoiy nazoratchi vazifasini bajarib, muloqotdosh xatti-harakati 

qoralanadi, e’tiroz, tanbeh, eslatish kabi vositalar yordamida ta’sir o‘tkazish bilan cheklanadi. 

Muloqotdoshning fikrlashi, fahm-farosati, odobi va axloqi ijtimoiy, etnopsixologik, milliy 

qadriyatlar, umumbashariy mezonlarga mutlaqo qarama-qarshi bo‘lsa, u holda ijtimoiy nazorat 

vazifasini bajaruvchi muomala qatnashchilari muayyan ta’sirchan vosita qo‘llab, uni 

jazolaydilar. Jazolangan muomala qatnashchisiga shaxsiy xattiharakati, muloqot maromi, 

uslubi ijtimoiy qabul qilingan mezonlarga zid ekanligi, milliy qadriyat, ma’naviyat va ruhiyat 

me’yoriga mos emasligi qattiq ogohlantiriladi, muayyan odatlarga rioya qilish zarurati qatiy 

ravishda uqtiriladi. Muomala kezida odob (takt), odoblilik muhim ahamiyatga ega bo‘lib, 

odatda muvaffaqiyatli kechishini ta’minlaydi, uning asosiy vazifalari (axborot almashuv, 

o‘zaro ta’sir, o‘zaro bir-birini idrok qilish) to‘g‘ri amalga oshishini idora qilib turadi. Har 

qanday fikr bildirilganda yoki uzatilganda muloqotdosh qanday qabul qilayotganligini 

fahmlab turish, tashqi ko‘rinishlarining o‘zgarishiga e’tibor berish, uzr so‘rash, tavoze bilan 

murojaat qilish evaziga muomala odobi undab turiladi. Muomala jarayonida ba’zi bir xatti-

harakat, o‘ylanmay bildirilgan fikr, ortiqcha imo-ishora odobsizlikni keltirib chiqarishi 

mumkin. Odobsizlik esa nizoli vaziyat, qarama-qarshilik, ziddiyatli holatni keltirib chiqaradi. 

Buning natijasida muomala, fikr almashuv o‘zining vazifasini nizoli, hatto affektiv vaziyatga 

bo‘shatib berish hollari kuzatiladi. Pedagogik muomalada psixologik aloqa o‘rnatish alohida 

ahamiyatga ega, chunki o‘quvchi (talaba) bilan shaxslararo munosabat ikkita muhim omil, 

ya’ni o‘zaro hurmat, o‘zaro ishonch negizida quriladi. Bunda o‘qituvchi o‘quvchi (talaba)ning 

huquqi, majburiyati (maqomi), uning maktab, jamoat joylari, oilada bajaradigan roli nimadan 

iborat ekanligini diqqat markazidan chetga chiqarmasligi lozim. O‘qituvchining o‘quvchi 

(talaba)larga ta’sir o‘tkazish samarasi (samaradorligi) uning qat’iyatligi va talabchanligi 

fazilatlarida namoyon bo‘ladi. Qo‘shimcha shaklda, u o‘ziga ham o‘ta talabchan bo‘lmog‘i, 

shaxsiy namunasi bilan tabiiy ravishda nufuz, obro‘, e’tibor kozonmog‘i joiz. 

Muomala jarayoni va hamkorlik faoliyatida o‘qituvchining o‘quvchi (talaba)larga ta’sir 

o‘tkazishi natijasida ularda: 

● o‘zini o‘zi va o‘zgalarni hurmat qilish;  

● o‘zini o‘zi va boshqalar faoliyati, xulqini baholash;  

● o‘zini o‘zi va o‘zgalarni nazorat qilish;  

● o‘zini o‘zi anglash va o‘zgalarni tushunish;  

● o‘zini o‘zi boshqarish (ham bilish faoliyatida, ham xulq-atvorida);  

● o‘zini o‘zi takomillashtirish va yangi fazilatlarni egallash;  

● voqelik mahsulini oldindan bashorat qilish shakllanadi. 

Do‘stona muomala o‘quvchi (talaba) bilan o‘qituvchi o‘rtasida bilimlarning puxta 

o‘zlashtirilishni ta’minlaydi va mukammal shaxsiy fazilatlarni tarkib toptirishga xizmat qiladi. 

Muomala jarayonida motivatsiya, his-tuyg‘u, shaxsga oid, bilishga taalluqli, boshqaruv 

xususiyatli nizolar, qarama-qarshiliklar, ziddiyatli holatlar, vaziyatlar vujudga kelishi 

mumkin. Ularning aksariyati yengil yechimga ega bo‘lishi bilan birga oldini olish imkoniyati 

ham mavjuddir. Shunga qaramasdan, muomala va shaxslararo munosabatlarda o‘quvchi 

(talaba) bilan o‘qituvchi o‘rtasida turli darajadagi ayrim nizoli holatlar uchrab turadi: 

● o‘qituvchi bilan o‘quvchi (talaba) o‘rtasida fikriy yakdillikning yo‘qligi;  

● foyda, naf to‘g‘risidagi ijtimoiy muammoda shaxsiy fikriy qarama-qarshilik mavjudligi;  

● ayrim ma’noviy to‘siqqa egalik;  

● narsa va hodisalarning shaxsiy ma’no kasb etishi;  

● ehtiyojlarning ustunligi;  

● faoliyat, muomala, xulq uyg‘unligining buzilishi shular jumlasidandir. 

Psixologiya fanida muomala insonlarning o‘zaro tushunishi sifatida talkin qilinadi. Bu 

muammo ta’lim va tarbiya jarayonida muhim ahamiyat kasb etadi va shaxslararo idora 

qilinishning mexanizmi sifatida quyidagilar namoyon bo‘ladi: 

– stereotipizatsiya (ajdodlar tomonidan qo‘llanilgan ma’lumotlar, odatlar, aqidalardan hech 

o‘zgarishsiz hozirgi zamon odamlarining foydalanishi); 

– identifikatsiya (katta yoshdagi odamlar, o‘qituvchi mahorati, xulq-odobi andoza sifatida 

yoshlar tomonidan qabul qilinib, unga o‘xshashlikka intilish, taqlid qilish, idealdagi xislatlarni 

o‘zida shakllantirish); 

– refleksiya (o‘z imkoniyati va xulq-atvorini bilish, muloqotdoshning odobi, fahmfarosatini 

anglash) kabilar. 

Shaxs to‘g‘risidagi dastlabki axborotlar, ma’lumotlar, uning tashqi ko‘rinishini baholashga 

aloqador jarayon sub’ektiv baholashni keltirib chiqaradi. Lekin o‘zaro fikr almashish, 

muloqotga kirishish davomida omillar tobora ob’ektivlashib boradi. 

Pedagogik muomalada teskari aloqa yo‘li bevosita ishtirok etadi: 

– ma’ruza, seminar, laboratoriya mashg‘uloti, diktant, insho va boshqa mustaqil ishlar 

bajarilishi jarayoni hamda ularning sifati; 

– qatnashchilarning yuz harakati, mimikasi, nutq intonatsiyasi, imo-ishoralar, qaddi-qomatni 

tutishi; 

– o‘zini o‘zi boshqarish (xulq-atvori, aqliy harakati, jiddiylik) kabi axborot beruvchi 

(o‘qituvchi) bilan uni qabul qiluvchi (o‘quvchi yoki talaba) o‘rtasida uzluksiz muloqot amalga 

oshib turadi. 

Ana shu aloqa yo‘llari orqali teskari munosabat o‘rnatiladi, binobarin, o‘qituvchi o‘z 

faoliyatining natijasi yuzasidan muayyan ma’lumot olishga muvaffaq bo‘ladi. 

Ta’lim jarayonida o‘quvchilarning dars intizomi bilan bog‘liq bo‘lgan muammolari doimiy 

ravishda paydo bo‘lishi sir emas. Intizom borasida o‘quvchi va o‘qituvchi o‘rtasidagi 

munosabatlarni «ko‘chadagi qaramaqarshi harakatga» qiyoslash mumkin, chunki 

o‘quvchining o‘qituvchiga munosabati nizo va muammoli xulq-atvor shaklida namoyon 

bo‘ladi. Intizomga rioya qilmaydiganlarga nisbatan konstruktiv ta’sir samarali bo‘lishi uchun 

bu xatti-harakatning asl motivlari nimadan iborat ekanligini aniqlash va shundan kelib chiqqan 

holda muammoning yechimini topish usullarini tanlash o‘rinli bo‘ladi. Bunday yondashuv 

o‘qituvchi va o‘quvchi o‘rtasida o‘zaro hurmatni shakllantiradi. Amerikalik psixolog 

X.Djaynotning fikricha, teng aloqa muloqotning 3 ta asosiy qoidasiga asoslanadi. Birinchidan, 

ota-onalar barcha vaziyatlarda boladagi ijobiy o‘zgarishlarni ma’qullashga intilishlari kerak, 

har qanday holatda ham uni kamsitmaslik, bolada «Men» siymosini qo‘llab-quvvatlash lozim. 

Ikkinchidan, bola bilan uning qilgan ishining oqibati, vaziyat haqida gaplashish mumkin, 

bolaning xarakteri, shaxsi haqida gapirmaslik kerak, uning shaxsini salbiy baholashdan 

qochish zarur. Uchinchidan, aloqa jarayonida kattalar taklif kirituvchi tashabbuskor bo‘lishlari 

kerak. Bunda harakat usuli to‘g‘ridan-to‘g‘ri ko‘rsatib berilmasligi kerak, balki muammoli 

vaziyatni hal qilish imkoniyatlarini bola oldiga shunday qo‘yish kerakki, uning o‘zi eng to‘g‘ri 

usulni mustaqil tanlay olsin. 

Odatda, intizomni buzgan o‘quvchi o‘zining bu xatti-harakati noto‘g‘ri ekanligini tushunsa-

da, bunday xulq-atvorning motivini tushunib yetmaydi. Har bir bola uchun bu xattiharakatning 

turli sabab va maqsadlari mavjud. Pedagoglar bu motivlarning qanday bo‘lishiga qaramay 

ularga samarali ta’sir etish usullarini to‘g‘ri tanlashlari lozim. Agar pedagoglar intizom 

buzilishining maqsadlarini aniqlashga qodir bo‘lsalar, u holda o‘quvchi bilan «konstruktiv 

(voqelikni o‘zgartirish, yangiliklar yaratishga qaratilgan amaliy tafakkur turi)»2 

munosabatlarni o‘rnata oladilar, foydasiz muloqot samarali muloqotga aylanib boradi. 

Mualliflar tasavvurida mazkur harakatlarda to‘g‘ri strategiyani tanlash muammoning 

yechimini bosqichma-bosqich topish imkonini beradi. Bunday vaziyatga pedagogik aralashuv 

natijasida yaratilgan sharoitlar bolalar intizomini to‘g‘rilashga imkon beradi. Tarbiya – shaxs 

yo‘nalishini muayyan jamiyatning maqsad va vazifalariga muvofiq ravishda tarkib toptirish va 

rivojlantirish jarayoni, kishilarni ijtimoiy, iqtisodiy va madaniy hayotda faol ishtirok ettirishga 

qaratilgan barcha ta’sirlar majmuidir. Tarbiya metodi deb, tarbiyachi, murabbiyning 

tarbiyalanuvchilarda onglilik, iymone’tiqod va insoniy xulq-atvor qoida-me’yorlarini 

shakllantirish maqsadida ularga pedagogik va psixologik ta’sir ko‘rsatish usuliga aytiladi. 

Sir emaski, o‘quvchilar orasida tarbiyasizlikka moyil yoshlar mavjud. Ba’zi holatlar ular bilan 

munosabatga kirishishda qiyinchilik tug‘diradi: 

– o‘quvchining o‘z imkoniyatlariga haddan oshiq baho berishi; 

- mazkur holatga o‘qituvchi tomonidan berilgan izoh yoki o‘rinli tanbehni atayin inkor etishi; 

– chet el andozalarida tikilgan kiyimlarni xuddi o‘zi uchun yaratilganiga ko‘r-ko‘rona 

ishonishi; 

- kompyuter savodxonligi darajasini faqat ijtimoiy tarmoqdagi shov-shuvli saytlarga kirish 

bilan belgilashi; 

– uyali (mobil) aloqa vositalariga me’yoridan ortiq bog‘lanib qolgani; 

- tengdoshlari va o‘zgalar fikriga quloq solmaslik, ijtimoiy munosabat tartib-qoidalariga rioya 

qilmasligi; 

– ota-onalarning o‘z farzandlari taqdiriga takror va takror aytilsa-da, befarq qarayotgani. 

Shuni ham ta’kidlash kerakki, bola xarakteridagi salbiy nuqsonlarni bartaraf etish bo‘yicha 

olimlar tomonidan taklif etilgan yagona nazariya yo‘q. Bu o‘zaro bahslarga sabab bo‘luvchi 

o‘ta dolzarb muammoni ijobiy hal etishda ko‘proq amaliy tajribalarga asoslangan ma’qul. 

Pedagogik jarayonlarning barqaror bo‘lishi va shaxsga ijobiy ta’sir etishi uchun quyidagi 

guruhlarga oid metodlardan foydalanish tavsiya etiladi: 

1. Ishontirish.  

2. Shaxsiy namuna.  

3. O‘rgatuvchi mashqlar.  

4. Rag‘batlantirish va jazolash.  

5. Nazorat va baholash metodi va hokazolar 

Alohida ta’kidlab o‘tish joizki, dars intizomiga salbiy munosabatni tugatish choralari ichida 

jazolash metodi ham katta ahamiyatga ega. Jazolash orqali o‘quvchidagi intizomsizlik xulqini 

qayta tuzatish mumkin. Jazolash o‘quvchini o‘z salbiy xattiharakatlari ustida uylashga majbur 

qiladi, intizomsizligi uchun tengdoshlari hamda ustozlari oldida mulzam bo‘lish, uyalish, 

o‘zidan qoniqmaslik kabi hislar uni qiynay boshlaydi. Shaxsiyatga tegish, tahqirlash, jis 

moniy, tanga jarohat yetkazish bilan bog‘liq jazolash usullarini qo‘llash aslo mumkin emas. 

Maktabdagi jazo choralari o‘qituvchilar, sinf rahbarlari va maktab ma’muriyatining og‘zaki 

tanbehi, sinf o‘quvchilari o‘rtasida ogohlantirish, uy vazifasini bajartirish uchun darsdan keyin 

olib qolish kabilardan iborat bo‘lishi maqsadga muvofiq. 

Jazolashga quyidagi pedagogik talablar qo‘yilgan: 

● ataylab sodir etilmagan intizomsizliklar uchun jazolamaslik; 

● o‘quvchini yetarli dalillarsiz jazolamaslik; 

● jazolashni tarbiyaning boshqa metodlari bilan uyg‘unlashtirish; 

pedagogik madaniyat doiralaridan chiqmaslik; 

● pedagogik madaniyat doiralaridan chiqmaslik; 

● jamoatchilik fikri va o‘quvchining o‘z xatosini tushunganligini inobatga olish; 

● o‘quvchining yosh va shaxsiy psixologik xususiyatlarini hisobga olish. 

O‘qituvchilar o‘quv jarayoni o‘quvchilarning biror-bir muhim shaxsiy xususiyat yoki 

qobiliyatlari, xohish-istagi mavjud bo‘lmaganiga qarab: 

– intellektual; 

– mimik; 

– muloqotchanlik; 

– tashkilotchilik; 

– maxsus omillar yordamida tashkil etishi zarur. 

Xarakterda irodaviy (iroda kuchi, qat’iylik, maqsadga erishuvchanlik), amaliy (mas’uliyatlilik, 

tartiblilik, ijrochilik, aniqlik), kommunikativ (mehribonlik, muomalalilik, aloqalar o‘rnatish) 

xislatlarini o‘quvchilarda shakllantirish muhim ahamiyat kasb etadi. Odamlar bilan shaxsiy 

munosabatga tegishli xulq shakli yo‘qligi yoki bo‘sh rivojlanganligiga alohida e’tibor qaratish 

kerak. Yuqorida keltirilgan masalalar ta’lim jarayonining samarali tashkil etilishi bilan bog‘liq 

ayrim bo‘shliqlarni to‘ldirishga amaliy xizmat qilsa, o‘ylagan maqsadga erishgan bo‘lamiz.  

Fikrimizcha, ayrim avtoritar o‘qituvchilar o‘quvchilarga nisbatan o‘ta qo‘pollik, adolatsizlikka 

yo‘l qo‘yib, o‘quvchilarni o‘zlaridan bezdiradilar. Natijada o‘quvchi bu o‘qituvchining nafaqat 

o‘zidan, balki u dars berayotgan fandan ham ko‘ngli soviydi. Uning ko‘nglida o‘qituvchiga 

nisbatan hurmatsizlik, hattoki, qahr-g‘azab ham paydo bo‘ladi. Shuning uchun ham 

o‘qituvchilar o‘quvchilarning shaxsi va ularning fikr-mulohazalarini hurmat qilgan holda 

harakat qilishlari lozim. 

Ma’qullash va qoralash, rag‘batlantirish hamda jazolash o‘quvchining intizomini tuzatishning 

samarali vositasi bo‘lishi uchun u o‘z vaqtida va adolatli tarzda amalga oshirilishi maqsadga 

muvofiq. Bunda o‘quvchining qiziqishi va hissiyotlarini o‘rganish, ta’sir ko‘rsatish jarayonida 

ularni hisobga olish muhimdir. 

Muhit orqali ta’sir ko‘rsatish usulida tarbiyachi tarbiyalanuvchining intizomni to‘g‘rilashi 

kerakligini to‘g‘ridan-to‘g‘ri ta’sir ko‘rsatmasdan, boshqalar orqali yetkazadi. Bunday 

hollarda tarbiyachi o‘quvchi intizomidagi nuqsonlarni aniqlaydi, lekin har doim ham ularni 

to‘g‘ridan-to‘g‘ri muhokama qilavermaydi va jazolamaydi, balki mohirlik bilan o‘quvchining 

sezgisiga ta’sir ko‘rsatadi, natijada o‘quvchining intizomida ijobiy o‘zgarishlar sodir bo‘ladi. 

O‘quvchining ichki sezgilarini faollashtirish jarayonida undagi to‘la uyg‘onmagan ichki 

chuqur sezgilarni uyg‘otish orqali ijobiy intizom o‘rnatish tomonga intilishlariga sharoit 

yaratiladi. Intizomni yaxshilashga yo‘naltirilgan qanday metod qo‘llanilishidan qat’iy nazar, 

dars intizomiga salbiy munosabatdagi o‘quvchilarning faoliyatini doimiy nazoratga olish, 

baholab borish, tarbiyaviy-korreksion ishlarni doimiy ravishda olib borish imkoniyatini beradi. 

Agar intizomsiz o‘quvchi yaxshi tomonga o‘zgarayotgan bo‘lsa, olib borilayotgan nazorat 

uning salbiy xulq-atvordan to‘la xalos bo‘lmagunicha davom ettiriladi. O‘quvchini 

rag‘batlantirish maqsadida ijobiy tomonga o‘zgarayotganligini ba’zi-ba’zida e’tirof etib turish 

ham foyda beradi. 

